
Christus, rots vir my geslaan!
Liturgie

Votum en Groetseën

Ps  33:1,2 (2001) 

Geloofsbelydenis

Wet

Ps 25:1,2

Gebed

Ps 111:1,2,3,4 (2001)

Skriflesing en prediking

Ps 23:1,3

Nagmaal

Ps 145 

Ps 146 

Gebed

Liefdegawe

Ps 145:10,11,12

Seëngroet

Skets

Teks: Numeri 20:1-3 en 1 Korintiërs 10:4.  Vgl. Eksodus 17
Na 40 jaar in die woestyn is die volk weer by Kades en berei hulle voor om die beloofde land in te trek.  

Moses se optrede

Die volk se hart het nog nie verander nie. Hulle verset hulle weer teen God en murmureer oor hulle nie water het nie.  Moses en Aäron soek die Here op en God beveel hulle om ŉ rots aan te spreek.  Moses is egter so kwaad vir die volk dat hy die rots twee keer slaan.

God se optrede

Ten spyte van Moses se ongehoorsaamheid, laat die Here tog water uit die rots uitkom.  Die volk se dors word geles.  Ten spyte van ons sonde, is daar tog genade van die Here.  In Christus versoen Hy ons met Hom (Nagmaal is die teken en seël daarvan).  Paulus wys daarom dat die rots wat Moses geslaan het, eintlik Christus was.  Moses het die rots een keer geslaan (Eksodus 17).  Hy hoef die rots nie ŉ tweede keer te geslaan het nie.  Christus is eenkeer geslaan (aan die kruis). Hy hoef nie weer geslaan te word nie.  Ons sonde is betaal en klaar betaal.  Daar is geen verdere betaling nodig nie.

Preek
Geliefdes in ons Here Jesus Christus
Julle sal onthou dat die Here deur sy dienaar Moses sy volk uit Egipte bevry het waar hulle slawe was.  Weens die volk se ongehoorsaamheid en opstandigheid, en ook weens ŉ weiering op volledig op Hom (die Here) te vertrou, het die Here egter sy volk gestraf deur hulle veertig jaar in die woestyn te laat swerf, voordat hulle in die Beloofde Land kon intrek.  Al die volwassenes wat uit Egipte getrek het, moes eers sterf.  Hulle het nie op God vertrou nie.  Hulle kinders sou eers die land Kanaän intrek.
Numeri 20 (ons teksgedeelte vir hierdie preek) speel af in die laaste jaar, die veertigste jaar, van die woestynverblyf.  Die volk het nou weer tot by Kades gekom en moet begin met die voorbereidings om die Beloofde Land in te neem.  Maar weer is daar ŉ probleem.  Net soos hulle ouers (waarvan die meeste nou teen hierdie tyd al oorlede is), is die kinders ook opstandig teen die Here.  En hierdie opstand haal hulle op Moses en Aäron uit.  

Hulle kla in verse 2-5: “As ons maar liewer ook omgekom het toe ons volksgenote deur die Here om die lewe gebring is! 4﻿Waarom het julle die volk van die Here na hierdie woestyn toe gebring, dat ons en ons vee hier moet sterwe? 5﻿Waarom het julle ons uit Egipte laat optrek en ons na hierdie ellendige plek toe gebring? Hierdie plek deug nie vir graan of vye, vir wingerde of granate nie, en daar is geen drinkwater nie.” 

Hoor julle die hoofklag?
Die hoofklag is gegrond feit dat hulle in ŉ dor woestyn is.  Daar is geen water vir hulle of hulle vee nie.  Omdat hulle nie water het nie, is hulle bang hulle gaan ŉ dors-dood sterf...

In hierdie preek gaan ons twee dinge doen.  
· Ons gaan in die eerste plek kyk hoe Moses op hierdie klag van die Israeliete reageer.  
· In die tweede plek gaan ons kyk hoe die Here op hierdie klag reageer.

Eers, hoe reageer Moses op hierdie klag van die volk?

Geliefdes, met Moses se aanvanklike reaksie op hierdie klag, kan ons geen fout vind nie.  Lees ons vers 6, dan lyk dit asof Moses en Aäron nie eers met die volk in gesprek getree het nie.  Dit lyk asof hulle sonder ŉ woord van die volk af weggedraai het en na die ingang van die tent van ontmoeting toe gegaan het om met die Here te praat.  
Ja, ek glo dat Moses en Aäron baie ontsteld was.  
· Hoe kan die volk met so ŉ klagte kom?  
· Het hulle nog nie hulle les geleer nie?  
· Vertrou hulle nou nog nie op die Here nie?  
· Het hulle vergeet hoe die Here in die verlede al vir hulle gesorg het.  

· Dink maar aan veertig jaar se versorging al in die woestyn.

· Dink maar net aan die manna en kwartels wat letterlik vir hulle uit die lug voorsien word.  Hulle het gekla hulle het nie kos nie, en die Here het voorsien.
· Maar nog meer, het die volk dan vergeet van Refidim?  In Eksodus 17 word beskryf hoedat die volk by Refidim gekla het dat hulle nie water het nie, en die Here het voorsien.  Hy het Moses beveel om ŉ rots te slaan en genoeg water om in al hulle behoeftes te voorsien, het uit die rots gevloei.

· Het die volk van al hierdie dinge vergeet?  
· Om nou, na veertig jaar se versorging deur die Here weer te kom kla hulle het nie water nie, hulle gaan doodgaan – het die volk vergeet van God se sorg!?  
Moses en Aäron moes voorwaar baie ontsteld gewees het. Glo hierdie volk dan nie in hul Here nie? 
Gemeente, die feit dat Moses en Aäron in hul ontsteltenis sonder ŉ woord weggedraai het om voor die Here te gaan neerval, is prysenswaardig...  en navolgenswaardig.  Hulle moes moeg en moedeloos gewees het.  En hulle doen die regte ding.  Hulle gaan na die Here toe.

Soms gebeur dit ook in ons lewens dat ons baie ontstel word.  
· Ons word ontsteld oor dinge wat in ons lewens gebeur.  
· Ons word ontsteld oor dinge wat ander mense doen.  
En in ons ontsteltenis tree ons so maklik oorhaastig op.  En dan doen ons verkeerde dinge.  Dan sê ons verkeerde dinge.  Dan vererger ons so maklik ons situasie.
Nee, maak soos Moses en Aäron gemaak het.  Neem jou probleem na die Here toe.  Moses en Aäron het na die tent van ontmoeting gegaan.  Gaan jy na jou binnekamer toe.  Lê jou saak in gebed voor die Here neer.  Worstel met die Here in gebed oor hierdie saak.  Kry rustigheid voor God oor die saak en oor hoe God van jou verwag om in hierdie saak op te tree.
Geliefde, maar wanneer jy dan opstaan van jou knieë en uitgaan om jou saak te hanteer, moet dan nie meer Moses en Aäron se voorbeeld navolg nie.  Want kyk nou net wat hulle gaan doen het:
Die Moses het drie opdragte gekry:

· Opdrag 1: Hy moes sy staf vat.  Die staf was simbool daarvan dat hy (Moses) die instrument van die Here is om sy volk te lei en versorg.  

· Opdrag 2: Hy moes die volk byeen roep.  Die volk moes saamkom om weer te sien hoe die Here in sy genade uitkoms aan sy dors volk gee.

· Opdrag 3: Hy moes die rots aanspreek en daar sou water uitvloei. Hieruit sou die volk leer dat wat vir hulle so groot krisis is, deur net ŉ woord van die Here opgelos kan word.  Hulle God is magtig. Hulle God is groot!

En wat doen Moses met hierdie drie opdragte:

· Opdrag 1:  Hy neem die staf – as teken van sy gesag as God se instrument
· Opdrag 2:  Hy roep die volk byeen – om te kom aanskou!
· Opdrag 3:  Maar in plaas daarvan om die rots aan te spreek, spreek Moses die volk aan.  Ons kan amper sê dat hy die volk uitskel.  Hy noem hulle mense wat hulle teen die Here verset.  In die 1953-Vertaling noem Moses hulle ‘wederstrewiges’.
Let op! Moses was nie verkeerd nie.  Die volk het hulle teen die Here verset.  Hulle was wederstrewig.  Die feit is egter dat Moses nie gedoen het wat die Here vir hom gesê het nie – hy tree ongehoorsaam op.  Hy het nie opdrag gehad om die volk aan te spreek nie.  Hy het opdrag gehad om die rots aan te spreek.

· Verder oor opdrag 3: Die Here se opdrag was dat Moses die rots aanspreek, maar wat doen Moses?  Eers vra hy in sy woede of hy en Aäron vir die volk water uit die rots moet laat kom.  En dan vat hy sy staf en slaan die rots twee keer.  Ja, jare gelede by Refidim het hy die rots geslaan – maar toe was dit in opdrag van die Here.  Nou slaan hy die rots na hy gevra het of hý water uit die rots moet laat kom.  En hy tree teen die opdrag van die Here in.
Kyk wat gebeur nou?  
Nou lyk dit asof Moses en Aäron so magtig is.  Hulle slaan die rots en daar kom water uit.  Dit is Moses en Aäron wat die eer kry en nie die Here nie.

Hierdie saak moes reggestel word.  Die volk moes leer om nie op hulle leiers te vertrou nie, maar op God.  Die volk gaan binnekort die beloofde land intrek.  Hulle moet op God vertrou.  Leiers wat in die plek van God staan, hoort nie daar nie.  Die Here moes daarom Moses en Aäron straf, sodat die volk kon leer om op Hom te vertrou.  Moses en Aäron sou nie die volk in die Beloofde Land kon inlei nie.  Hulle sou sterf. 
Gemeente, ons moet waak om te veel op ons leiers te vertrou.  Die land is in rep en roer oor ŉ nuwe ANC president wat aangewys moet word.  Moenie bang wees vir wie ook al aangewys word nie.  God is die een wat ons moet vertrou.  Hy belowe om ons te versorg – Nagmaal is teken daarvan!
Ter samevatting oor Moses se reaksie op die volk se klag: 

Wanneer jy jou krisis in jou binnekamer voor die Here neergelê het, moet nie gaan en jou krisis volgens jou eie wil hanteer nie.  Vra jouself: hoe sal die Here/Jesus hierdie saak hanteer.  As jy nie weet nie, ondersoek die Skrif, en gaan hanteer dan jou saak op daardie manier.  Dit is wat Moses en Aäron moes gedoen het, maar hulle het nie.  Moenie jy dieselfde fout maak nie.. ...
Kom ons kyk nou vervolgens na hoe die Here op sy volk se klag gereageer het.
Broers en Susters, ons dien ŉ onbegryplike God.  Onbegryplik in die sin van dat Hy soveel hoër en beter en groter is as wat ons is, dat sy gedagtes en optrede ons net in verwondering laat!
Hierdie verwondering oor ons Here is gepas wanneer ons na sy optrede teenoor sy volk in ons teks kyk.  Ja, die volk is na veertig jaar steeds opstandig, wederstrewig, murmurerend.  Ten spyte van al die Here se versorging oor veertig jaar (wat ingesluit het kos en water) kry hulle nou weer dors en vertrou hulle steeds nie daarop dat hulle Here vir hulle sal sorg nie.
· As ons God was – wat sou ons reaksie gewees het?

Ek dink ons sou soos Moses opgetree het.  Ons sou kwaad geword het vir die volk.  Ons sou hulle nie goedgesind gewees het nie.

· Maar wat is die Here se reaksie?

In sy genade kyk Hy verby sy volk se kleingeloof en klagtes.  Hy kyk in genade na hulle soos ŉ Vader na sy kinders kyk wat swaarkry, want die volk hét swaargekry.  Dit was warm en droog.  Daar was ŉ tekort aan water.  En Hy (die Here) wou in hulle behoeftes voorsien.  Daarom dat Hy die opdrag aan Moses gee om met die rots te gaan praat en daar sou water uitkom.
Kyk God se verdere genade: Ten spyte van Moses se ongehoorsaamheid deur die rots te slaan en nie met die rots te praat nie, laat die Here steeds oorvloedig water uit die rots vloei - genoeg water dat die volk (wat ingesluit het Moses en Aäron) en hulle vee kon drink.  
Gemeente, kyk net hoe voorsien die Vader in die behoeftes van sy kinders.  Hulle is dors.  En ten spyte van hulle opstand en verset, en ten spyte van Moses en Aäron se ongehoorsaamheid, laat Hy vir hul water kom vanuit ŉ rots!  
· Hierdeur toon die Here iets van sy grootheid, sy andersheid, sy verhewenheid en sy genade aan sy volk, want sy genade ten spyte van die volk en Moses se verset is groot, verhewe en soveel anders as wat ons sou optree!
· Maar die Here het hierdeur ook nog iets meer getoon, iets wat eeue later tot nog groter voordeel van sy volk sou wees as om bloot hulle dors na water te les.
God weet wat ons behoefte is.  Israel het gesmag na water.  Maar Israel het ook gesmag na iets veel meer.  Ook ons smag na veel meer.  Hoor hoe druk die digter van Psalm 42 hierdie smagting uit: “Soos ŉ wildsbok smag na waterstrome, so smag ek na U, o God!”
Israel en ons smag na ŉ lewende verhouding met God.  Tog is daar iets wat maak dat ons dors lei, iets wat maak dat ons nie in ŉ lewende verhouding met God kan staan nie.  Dit is ons sonde.  Vanweë ons sonde kan ons nie in ŉ verhouding met die Here staan nie. 
· Israel se sonde het na vore gekom in hulle opstand, wederstrewigheid en murmurering.  
· Ons sonde kom na vore in ons ongehoorsaamheid, selfgerigtheid en ignorering van die Here.  
Ondersoek jouself met ŉ ontvanklike hart vir ongehoorsaamheid, selfgerigtheid en ignorering van die Here.  Jy sal verslae staan oor wat jy sien!
Nou, net soos die Here voorsien het in die fisiese dors van sy volk deur vir hulle water uit ŉ rots te gee, so voorsien die Here in die geestelike dors van sy volk (ook ons) deur vir ons water uit ŉ rots te gee!
Ook vir ons water uit ŉ rots te gee?

Ja, die rots wat fisiese water gegee het aan die Israeliete was ŉ Ou Testamentiese vooruitwysing na die Rots van die Nuwe Testament wat geestelike water voorsien.  Kyk hoe wonderbaarlik hierdie openbaring van die Here is:

· Jesus sê oor Homself in Johannes 4:13-14 “Elkeen wat van hierdie water drink, sal weer dors kry; 14﻿maar wie van die water gedrink het wat Ek hom sal gee, sal in alle ewigheid nooit dors kry nie. Nee, die water wat Ek hom sal gee, sal in hom ’n fontein wees met water wat opborrel en vir hom die ewige lewe gee.”
· Ons kan bogenoemde verstaan as ons onthou wat Paulus letterlik in 1 Korintiërs 10 oor die Israeliete in die woestyn skryf en in verse 3 en 4 sê: “3﻿Almal het dieselfde geestelike voedsel geëet, 4﻿en almal het dieselfde geestelike drank gedrink: hulle het gedrink uit ’n geestelike rots wat met hulle saamgegaan het. Die rots was Christus.” 

Hoor julle?  
Paulus sê Jesus is die rots. Hiermee bedoel hy eintlik dat die rots ŉ vooruitwysing was na Jesus wat een 1300 jaar later sou kom.  
· God het die rots in die woestyn gebruik om die Israeliete se fisiese dors te les.  
· God het Jesus gebruik om in die woesteny van hierdie wêreld sy volk se geestelike dors te les.
Eers as ons verstaan dat die rots ŉ vooruitwysing was na Jesus, kan ons ook verstaan waarom Moses die eerste keer in Eksodus 17 die rots moes slaan, maar nie meer in Numeri 20 nie.  Christus het eenmaal aan die kruis gesterf om vir al ons sondes te betaal.  Hy hoef nie weer gekruisig te word nie (vgl. Hebr. 9:25-26).  Op een slag het Hy die straf vir al ons sondes en skulde betaal. 

· Moses moes die rots eenmaal slaan, maar nie ŉ tweede maal nie, en toe beslis ook nie twee keer nie!

· Ons kan sê: Christus is eenmaal geslaan.  Hy hoef nie ŉ tweedemaal geslaan te word nie.
Nee, teenoor ŉ tweedemaal slaan, kan ons nou met vrymoedigheid met Hom praat.  Hy is eenmaal geslaan, sodat ons nie meer geslaan hoef te word nie.  Ons kan nou met Hom en sy Vader praat.  Ons dors na ŉ lewende verhouding met die hemelse Vader is deur Jesus geles, want deur Hom staan ons nou in ŉ lewende verhouding met die Vader.  Hiermee kan ons dus sê: 
Jesus, Rots vir my geslaan, 
sodat ek nie sal verlore gaan, 
maar in ŉ lewende verhouding met God kan staan!
Gevolgtrekking

Geliefdes, hier voor ons is ŉ gedekte Nagmaalstafel.  Ons gaan nou die sakrament van die Nagmaal vier.  Die uitnodiging uit Jesaja 55 sê:  Kom, almal wat dors is, kom na die water toe ... kom, koop  sonder geld en sonder om te betaal, wyn en melk.
Kom sit aan en deel in die Nagmaal en word in jou dors na God geles.  Die Nagmaalsformulier sê immers aan ons dat Jesus vir ons aan ŉ kruis geslaan is, sodat ons nie meer geslaan sal word nie.  Ons staan nou in ŉ lewende verhouding met God!  
Kom les jou dors en leef jou lewende verhouding met die Here uit!

AMEN

